
Җиңү бәйрәме.

I күренеш

Җәйге матур таң. Кошлар сайрый.Вальс биеп сәхнәгә Егет белән Кыз керә.

Егет. Нинди матур таң!
Кыз. Нинди гүзәллек!

Егет. Вәгъдәләшкән бу көнебезне мин мәңге онытмам.

Кыз. 22 июнь безнең өчен истәлекле көн булыр.
Егет. 1941 ел хәтеребездән мәңге җуелмас

Кыз. 
Күр әле, салават күпере сузылды
Ямь булып авылым үренә.

Егет
Бер ягы - тугайлы инештә,
Бер ягы - карурман күлендә.

Кыз
Мәхәббәт күпере сузылган
Безнең дә күңелдән-күңелгә.

Егет
Бер башы -аерылу төнендә,
Бер башы - кавышу көнендә.

Кинәт кошлар тавышы тына. Музыка туктый. Еракта туп шартлаган, мылтык аткан тавышлар ишетелә. Сәхнә караңгылана. Фонограммада сугыш башлануын хәбәр итүче Левитан тавышы. "Священная война"  җыры яңгырый. (А.Александров муз., В.Лебедев-Кумач суз.). Прожекторлар яктысында Егет белән Кыз пәйдә була. Егет солдат киемендә.

Егет
Соңгы тапкыр кичә көлде дөнья,
Соңгы тапкыр кояш балкыды.
Таң атмады бүген, таң атмады,-
Алды җирне сугыш ялкыны.

"Солдатлар" җырының ике куплеты яңгырый. (Р.Әхмәтҗанов сүз., Ф.Әхмәдиев муз.)

Озатып вокзаллар каршында 
Маңгайдан үптеләр аналар.
Тузанлы юллардан үттеләр
Дөньяны күрмәгән балалар.
Балалар керделәр утларга,
Балалар сүз бирде тупларга.
Күпләре төренеп шинельгә
Калдылар еракта йокларга.

Кыз.
Ирләр китте, кызлар елап калды
Шаулап калды иген өлгереп:
Басу капкасына чаклы озата барды
Яше-карты барсы өзелеп.

Фонограммада сугыш тавышлары ишетелә. "Первые дни войны" кинофрагменты күрсәтелә. Сәхнәгә алып баручы чыга.

Алып баручы. Менә шулай башланып китте тарихта тиңе булмаган Бөек Ватан сугышы. Бу 1941 елның 22 июнь таңы иде. 1418 көнгә сузылачак дәhшәтле сугышның никадәр озак барасын да, миллионнарның яу кырыннан әйләнеп кайтмаячагын да әле беркем дә белми иде. 

II күренеш
Сәхнә уртасында Солдат hәйкәле. Ул Егеткә охшаган. Һәйкәл тирәли солдат киемендә укучылар тезелеп баскан.

АЛЫП БАРУЧЫ.
Авылыбызның иң-иң уртасында, 
Иң матур hәм күркәм урында,
Һәйкәл булып баскан солдат тора,
Винтовкасын кысып кулына.

1 НЧЕ УКУЧЫ.
Кемнәр болар, исемнәре ничек? 
Белеп булмый - кайда туганнар? 
Тик шунысы ачык, биеклекне 
Яулаганда hәлак булганнар.

2 НЧЕ УКУЧЫ.
Берсе ята гүя ял иткәндәй 
Печән чапкан чакта болында. 
Икенчесе ята бер уч туфрак
Кысып тоткан килеш кулында.

3 НЧЕ УКУЧЫ.
Өченчесе алга карап баскан,
Кочаклаган килеш каенны.
Ул әйтә күк: фронт алга китү
Баса минем барлык кайгымны.

4 НЧЕ УКУЧЫ.
Бу билгесез корбан булучылар 
Безгә көрәштәшләр иделәр... 
Соңгы салют биреп зурладык та, 
Батыр булып гүргә иңделәр.

5 НЧЕ УКУЧЫ.
Истәлеккә куйган hәйкәлләрдә 
Булмасын дип бер дә хаталык,
Без аларны уртак исем белән -
Җиңүчеләр диеп атадык.
Һәйкәл тавышы (сәхнә артыннан яки магнитофон язмасында яңгырый): ,
Тукта, иптәш, тукта! 
Минем яннан
Тыныч кына үтеп китмә син! 
Мин бит гади бер сын гына түгел.
Мин - көрәшче!
Авылдашын синең  иптәшең!
Онытма син!
Бик кыйммәткә төште
Синең бәхет безгә!
Шул хакта гел сөйләп тору өчен
Таш сын булып, hәйкәл булып
Кайттык бүген Сезгә!

6 НЧЫ УКУЧЫ. 
Күпме сагышлы караш, күпме күз яшьләре күрде бу
hәйкәл!

7 НЧЕ УКУЧЫ.
Күпме ятим аналар hәйкәл янына килеп бу таш сынны
"балам" диеп сыйпадылар.

8 НЧЕ УКУЧЫ. 
Күпме тол хатыннар hәйкәл янына килеп назлы сүзләрен пышылдадылар.

9 НЧЕ УКУЧЫ. 
Сугышка безнең ___________ авылыннан _______дән артык  кеше киткән.

10 НЧЫ УКУЧЫ.
Шул ______дән артык  кешенең бары ________ генә якыны  әйләнеп кайткан. 

Күпме авылдашыбыз чит-ят җирләрдә ятып калды. Алар еракта, дөньяның төрле илләре туфрагында мәңгелек йокыга талдылар.

Сәхнә караңгылана. Прожектор hәйкәл белән Ананы гына яктырта.

AHA. Улым! Газизем бердән-берем. "Мин бик тиз кайтырмын, әни",  дип елмая-елмая чыгып киттең дә югалдын. Күзләрем исән чакта сине кабат күрермен дип өметләнгән идем. Кайтмадың, шул. Атаң белән бергә еракта калдыгыз.  Балам, күз нурым, кышкы озын төннәрдә сугыштан язган бердәнбер хатыңны укып юанам.

Һәйкәл тавышы.

Исеңдәме, әнкәй, мине озатып; 
Авыл күмелгәнче бардың да, 
Хәлсез кулларыңны салмак кына
Болгый-болгый карап калдың да, 
Әрнетмәскә теләп мине шунда
Елавыңнан үзең  тын булдың. 
Тик шулай да күзең сөртер өчен 
Яулык почмагына тотындың.

AHA.
Син яраткан җырларны җырлап,
Күңелемне әзрәк юатам,
Син дә кушылып минем белән
Җырлашасың кебек ерактан.

 3 класслар башкаруында « Матерям погибших героев» җыры башкарыла.

Ана hәйкәлгә чәчәкләр салып чыгып китә. 

4 НЧЕ УКУЧЫ. Ул көн коточкыч кайгы белән тарих битенә язып куелды.

5 НЧЕ УКУЧЫ. Ул көн снаряд кыйпылчыклары булып кешеләрнең тәннәрендә йөри әле.

6 НЧЫ УКУЧЫ. Култык таякларының, протез аякларның шыгырдавы булып колакларыбызга ишетелә әле ул көн.

7 НЧЕ УКУЧЫ. Уллары кайтмаган аналарның, тол калган хатыннарның  күз яше булып күзләребезгә күренә ул көн.

8 НЧЕ УКУЧЫ. "Әти!" диеп әйтергә тилмереп үскән сабыйларның каргышына төренгән ул көн.

БАРЫСЫ БЕРГӘ. Ләгънәт яусын сиңа каhәр суккан сугыш!

9 НЧЫ УКУЧЫ. Чәчәктәй иртә өзелгән гомерләрнең каргышы төшсен сугыш башлаучыларга!

АЛЫП БАРУЧЫ. Бүген бу залда сугышның  бөтен авырлыгын, аның газап-михнәтен кичергән ветераннар, иңнәренә сугыш авырлыгын күтәргән тыл-хезмәт батырлары утыра. Менә алар:

________________________________________________

________________________________________________

1 НЧЕ УКУЧЫ. Данлы бәйрәм -Бөек Җиңү көне белән Сезне, хөрмәтле ветераннар! Хәзер башкарылачак җырыбыз Сезгә бәйрәм бүләге булсын!


АЛЫП БАРУЧЫ.
Алыгыз, Сез, бүген бүләк итеп 
Котлауларның иң зур бәйләмен
Каршылагыз тагын бик күп тапкыр 
Якты Җиңү бәйрәмен. (Укучылар ветераннарга чәчәкләр бүләк итә.)

2 НЧЕ УКУЧЫ.
Ал нурларга төренеп кояш байый, 
Үткән юллар килә күңелгә, 
Җиңүләрне яулап алган көннәр
Онытылмаслар гомер-гомергә.


3 НЧЕ УКУЧЫ.
Югалтулар алып килде сугыш, 
Күпме ирләр кайтмый калдылар.
Шул ирләрнең йокыларын саклап, 
Ак каеннар моңсу шаулыйлар.

4 НЧЕ УКУЧЫ.Авылыбыздан сугышка киткән 319... кеше туган җир туфрагына аяк баса алмады.

АЛЫП БАРУЧЫ. Ватаныбыз азатлыгы, безнең  бүгенге тыныч көнебез өчен яу кырында ятып калган авылдашларыбызны тынлык белән искә алыйк.

Тынлык.

5НЧЕ УКУЧЫ.
Уйный быргылар, тындылар туплар,
Шатлык кичерә безнең  батырлар; 
Явыз дошманны алар җиңделәр, 
Берлин өстенә ал байрак элделәр.

"День Победы" җыры яңгырый.

8 НЧЕ УКУЧЫ.
Җиңү көне!
Халык бәйрәм итә.
Яз төренгән янар комачка,
Җир чәчәкләр тезеп күкрәгенә
Йөз балкытып карый Кояш та.

9 НЧЫ УКУЧЫ. Хөрмәтле ветераннар! Бүген сезнең hәркайсыгыз алдында баш иябез, мең-мең рәхмәт Сезгә!

10 НЧЫ УКУЧЫ.
Җиңү килде җирне нурга күмеп, 
Шатлык белән күзне чылатып.
Килде ул көн горур күкрәкләрдә 
Орден-медальләрне чыңлатып.

2 НЧЕ УКУЧЫ.
Юлларда булыгыз, медальләр, 
Аяклар талса да тынмагыз.
Мендәргә күчмәгез, медальләр
Йөрәкләр катында чыңлагыз.


АЛЫП БАРУЧЫ. Тагын бер тапкыр Җиңү көне белән сезне, дуслар, туганнар! Хәзер бәйрәм хөрмәтенә хәзерләнгән концерт карарга чакырабыз.


Сугыш ветераннары Яңа Шашыдан Фазылҗанов Мәсхүт Шәрифҗан улы,
 Кызыл Утардан Шәрифулла;

Иске Җогыптан тыл ветераны Хәсбиуллин Мәхмүт мулла килделәр.
 (Яңа Шашыдан Гәрәев Зәкәрия, Иске Җогыптан Нурмөхәммәтов Габделхәй килә алмадылар)
